
 كىرىش سۆز 
شىنجاڭ «  ۋەتهننى زىيارەت قىلىش مۇناسىۋىتى بىلهن ئۈرۈمچىدە تۇرغان ۋاقتىمدائۆتكهن يىل

ۋەتىنىمىزنىڭ . نى كۆرۈش پۇرسىتىگه ئىگه بولدۇم ۋە ئىنتايىن تهسىرلهندىم» تارىخىي ماتېرىياللىرى

بۇ، . يېقىنقى زامان تارىخىنى تهتقىق قىلىش ئۈچۈن كۆپلهپ پايدىلنىش ماتېرىياللىرى نهشىر قىلىنىپتۇ

ئاپتورلار ھادىسىلهرنى ھازىرقى جهمئىيهت ۋە مهھهللىۋى . شىنجاڭ تارىخىدا چوڭ بىر ياخشى ئىش

مهيداندا تۇرۇپ تهھلىل قىلىپ چۈشهندۈرگهن بولسىمۇ، يهنىلا ۋەقهلهردىكى ئهسلى ماھىيهت 

  . ئهكىس ئېتىپ تۇرىدۇ

ن ۋەقهلهرنىڭ تىلغا بۇ ماقالىلهرنى كۆرۈش جهريانىدا شۇ چاغلاردا خوتهندە بۇلۇپ ئۆتكه

ۋەھالهنكى بۇ ھادىسىلهر، . ئېلىنمىغانلىقى ۋە ياكى دارىتىپ ئۆتۈپ كېتىلگهنلىكىنى ھېس قىلدىم

ھهرىكىتى دەپ كۆرسهتكهن خوتهن قوزغىلىڭى بولسا، »  چوماقچىلار-ئىسلامچىلار« يهنى بهزىلهرنىڭ

» دېهقانلار ئىنقىلابى« ۋە ھازىر پۈتۈن شىنجاڭدىكى قوزغىلاڭلارغا مهلۇم دەرىجىدە تهسىر كۆرسهتكهن

  . دەپ تهبىر بېرىلىۋاتقان قوزغىلاڭچىلارنىڭ بىر پارچىسى ئىدى

يهنه مهن شىنجاڭ گېزىتىگه بېسىلغان مهملىكهتلىك سىياسى كېڭهش ئۇمۇمىي يېغىننىڭ مىللهتلهر 

ېخىمۇ چوڭقۇر بۇنىڭدا بۇ خىزمهتنى ت. تارىخىنى تهتقىق قىلىش توغرىسىدىكى قارارىنى  كۆرۈپ قالدىم

ۋە ئهستايىدىل ئېلىپ بېرىش ھهتتا چهتئهللهردىكى ۋەتهنپهرۋەر زاتلارنىمۇ يېزىشقا 

شۇڭا مهن بۇ قاراردىن جۈرئهتلىنىپ بۇ مهسىلىنى . رىغبهتلهندۈرۈشكه بولىدۇ دەپ كۆرسىتىلگهن

  . يېزىپ چىقتىم

. ئى.  م- تۆۋەندە(ھهزرىتىمكېلىپ چىقىشىم خوتهن قوزغىلىڭىنىڭ ئاساسىي رەھبىرى بولغان مهمتىمىن 

ئائىلىسىدىن بۇلۇپ، دادام بۇ ھادىسىلهردىن چهتنهپ قالالمىغان، ئاناممۇ ) بۇغرا دەپ يازىمهن

خوتهن قوزغىلىڭىنىڭ پۈتۈن جهريانى ئائىلىمىزدىكىلهرنىڭ ئۆز . بۇنىڭ دەردىنى ئاز تارتمىغان

مېنىڭ بۇ . ايلىنىپ قالغانئهۋلادلىرىغا داستان قىلىپ سۆزلهپ بېرىدىغان بىر ئهنئهنىگه ئ

ئهسلىمىلىرىم ئائىلهمدىن ئاڭلىغانلىرىم، چهتئهلدىكى ھاياتىمدا مۇناسىۋەتلىك ئهسهرلهردىن 

 يوق، كۆرۈپ -تارىخ تهتقىقات ماتېرىياللىرىغا كىرگۈزۈشكه بولامدۇ. ئۆگهنگهنلىرىمدىن ئىبارەت

  . بېقىشىڭلارنى ئۈمىد قىلىمهن

  

  : ھۆرمهت بىلهن

  هت ياقۇپ بۇغرا دوكتۇر مۇھهمم

  . تۈركىيه-  يىلى، ئهنقهرە-1984

   

 ئومۇمى ۋەزىيهت
. ھهممىگه مهلۇم بولغىنىدەك، خوتهن تهكلىماكان چۆلىنىڭ ئهڭ چهت ياقىسىغا جايلاشقان بىر جاي

خهلق شۇ چاغلاردا زاماننىڭ ئهڭ قالاق قاتناش ۋە خهۋەرلىشىش ۋاسىتىلىرىدىنمۇ مهھرۇم بۇلۇپ، 

مىللى تهڭسىزلىك ئهۋجىگه چىققان . اقلاش دېگهنلهردىن خهۋەرسىز ئىدىمائارىپ، ساقلىقنى س

بۇلۇپ، خهنزۇ ھۆكۈمران سىنىپى يهرلىك خهلقنى دەھشهتلىك زۇلۇم بىلهن ئىدارە قىلىشتىن تاشقىرى 

پ ئۇنى ھامان ئۇجۇقتۇرغان، ئىجتىمائىي تــۇئۇلارنى نادان قالدۇرۇپ يېڭىلىقتىن ئۆلگۈدەك قورقۇ

 چومىقى - ۋە خۇراپاتلىق ھۆكۈم سۈرگهن، يۇقىرى تهبىقىدىكى ئهمهلدارلارنىڭ قولھاياتتا قالاقلىق

بولغان، بهگ، چوڭ يهر ئىگىلىرى ۋە دىننى مۇتهئهسسىپ ئىمتىيازلىق كىشىلهر خهلقنى ئېزىشكه 

  . ئۆزىنىڭ خوجايىنلىرىدىن كېيىن قالمىغان، ھهر بىر ئامبال ئۆز ئالدىغا بىر ھۆكۈمهت بولۇۋالغانىدى

هن ھىندىستان ۋە ئافغانىستانغا يېقىن بولۇشتهك جۇغراپىيىلىك ئالاھىدىلىكى بۇ رايونغا سودا خوت

گېزىت (تىجارەت ۋاستىسى بىلهن دۇنيانىڭ باشقا جايلىرىدىكى يۈز بىرىۋاتقان يېڭىلىقلاردىن خهۋەر 

اقارتىش بۇ بىر قىسىم كىشىلهردە خهلقنى مائارىپ جهھهتتىن ئ. تېپىشىغا سهۋەب بولدى) ژورنال

نى ەرىسلهر ۋە تالىپلار، يهنى دىبۇ كىشىلهر ئومۇمهن ياش مۇد. تهشهببۇسلىرىنى مهيدانغا كهلتۈردى

چۈنكى خهلق ئىچىدىكى ساۋاتلىقلارمۇ شۇلار .  ئوقۇغۇچىلىرىدىن ئىبارەت ئىدى-مهكتهپ ئوقۇتقۇچى

 بىلىم ئېلىش - ىلىممهدەنىي ئاقارتىش ئورۇنلىرى ۋە مهكتهپلهرنىڭ يوقلۇقىدىن خهلقنىڭ ئ. ئىدى

ھۆكۈمرانلار باشقۇرۇشىدىكى شۆتاڭ . نى مهدرىسلهر بىلهنلا چهكلىنىپ قالغانمهركىزى بۇ دى

 لاۋيى يېتىشتۈرۈش كۇرسلىرىدىن ئىبارەت - مهكتهپلهر بولسا پهقهت ھۆكۈمرانلارغا سادىق بهگ

  . ئىدى، خهلق بۇنىڭدىن بهك نهپرەتلىنهتتى

ستهبىت زالىم خهنزۇ ھۆكۈمرانلارنى خهنزۇ مىللىتىنىڭ ۋەكىلى جاھالهت ئىچىدىكى مهھكۇم خهلق مۇ

مهسىلهن، خوتهنگه . ئۇلار كۆرگهن ۋە بىلگهن خهنزۇلار ئهنه شۇ زالىملار ئىدى. دەپ چۈشهنگهن

 - خهنزۇلار سېپىل ئالدىدىكى بىر قانچه ئائىله گۆرۈكهش، جازانىخور تىجارەتچى خهنزۇ ۋە ئاندا

ىغا چىقىپ خهلققه بالايى ئاپهت ياغدۇرۇلغان چېرىكلهردىن ئىبارەت ساندا سېپىل ئىچىدىن تاشقىر

. شۇنىڭ ئۈچۈن خهلق ئىچىدە ئومۇمهن خهنزۇلارغا قارشى بىر ئۆچمهنلىك ئهۋج ئالماقتا ئىدى. ئىدى

بىچارە خهلق جۇڭگودا ئۆزىگه ئوخشاش بۇ ھۆكۈمران سىنىپ قولىدا ئېزىلىۋاتقان مىليونلىغان خهنزۇ 

  ! ىنى نهدىن بىلسۇنخهلقىنىڭ بارلىق

 سېلىقلار خهلق نوپۇسىنىڭ يۈزدە - كۈنگه ئېغىرلىشىپ كېتىۋاتقان ئالۋاڭ-ئۇنىڭ ئۈستىگه كۈندىن

. توقساننى تهشكىل قىلغان ئاجىز ۋە ئوتتۇراھال دېهقانلارنىڭ تۇرمۇشىنى چىدىغۇسىز ھالغا كهلتۈردى

 بۇنى ئون قات قىلىپ خهلقتىن ئالاتتى، ھۆكۈمرانلار بىر قات ئالۋاڭ قويسا ئۇلارنىڭ قول چوماقچىلىرى

 - دەپ كۆرسىتهتتى، خهنزۇلارغا ئالۋاڭ» خاننىڭ ئهسكهرلىرى ئۈچۈن«، »خاننىڭ ئهمىرى«بۇنى 

مانا بۇ ئهھۋال . يهرلىك خهلققه ئادالهتسىزلىك كۆزى بىلهن مۇئامىله قىلىناتتى. سېلىق يوق ئىدى

  . لغان ئۆچمهنلىك ھېسسىياتىنى ياراتقانىدىمۇتلهق كۆپچىلىك خهلق ئىچىدە خهنزۇ مىللىتىگه بو

يۇقىرىدا كۆرسىتىپ ئۆتكىنىمدەك بىر قىسىم ياش تالىپ ۋە مۇددەرىسلهردە يېڭىچه بىلىمگه 

بۇ ئىش بۇلۇپمۇ ھهج قىلىش ئۈچۈن ئهرەب ئهللىرىگه بېرىپ كهلگهنلهردە . ئىنتىلىشلهر باشلاندى

 تۈركىيه يولى بۇلۇپ -ىغان يول روسىيهئۇ زامانلاردا ھهجگه بارىد. ئهكىس ئهتمهكچى ئىدى

ناملىق » مهتلهئۇل ھىدايهت« يىللاردا ئابدۇقادىر داموللام باشچىلىقىدا - 1913قهشقهردە . كهلگهن

شۇنىڭ . بۇنىڭ مۇھىم ۋەزىپىسى زامانىۋى مائارىپنى قانات يايدۇرۇش ئىدى. بىر تهشكىلات قۇرۇلدى

بۇ مهكتهپلهر . لىق جايلاردا مهكتهپلهر قۇرۇلدىبىلهن قهشقهر، خوتهن، كۇچا ۋە تۇرپان قاتار

 سودىگهر ۋە قۇشۇمچه تىجارەت بىلهن شۇغۇللانغان يهر ئىگىلىرىنىڭ -شهھهردىكى بىر قىسىم باي

 -دەرسلهردىن تىل. ئوقۇغۇچىلىرىمۇ ئاساسهن شۇلارنىڭ بالىلىرى ئىدى. ياردىمىگه يۆلهنگهن

بۇ مهكتهپلهرگه تۈركىيىدىن خۇسۇسى مۇئهللىملهر . اتتىئهدەبىيات، ماتېماتىكا ۋە شېئىر ئاساس قىلىن

ئهھمهت كامال ۋە ئىسمايىل ھهقىقى ئىسىملىك مۇئهللىملهر شۇ چاغدا مهكتهپلهردىكى . كهلتۈرۈلگهن

بالىلارنى ئوقۇتۇپلا قالماي ئىشتىن سىرتقى تهربىيه شهكلى بىلهن چوڭلارنىمۇ تهربىيىلهشنى ئېلىپ 

.  قارىنى پهرق ئېتىش جهھهتته بۇ، چوڭ رول ئوينىدى-هھهتته ئاقخهلقنى ئاقارتىش ج. بارغان

بولۇپمۇ خوتهن، قهشقهر ۋە غولجا قاتارلىق جايلاردا باشلانغۇچ دەرىجىدە بولسىمۇ بىر زىيالىيلار 

. بۇغرا ۋە دادام ئابدىكىرىم ھاجى بۇلاردىن ئىدى. ئى. خوتهندە م. تهبىقىسى يوقتىن بارلىققا كهلدى

) ھازىرقى سىياسى كېڭهشنىڭ سىياسى مهكتهپ ئورنىدا(كتهپ ئالتۇن مهدرىسه ئىچىدە خوتهندە بۇ مه

بۇ خىل يېڭىلىق ھهرىكهتلىرى دەسلهپته ھۆكۈمهتنىڭ دىققىتىنى جهلپ . پائالىيهت ئېلىپ بارغان

كېيىنچه بۇ مهكتهپلهرنىڭ ئوقۇغۇچىلىرى . چۈنكى ئۇ دەۋىردە گېلاۋخۇي بىلهن ئاۋارە ئىدى. قىلمىغان

ىسىدا تۈركچه ئاھاڭىدىكى مارېشېلارنى ئوقۇش، ئهركىنلىك، باراۋەرلىكتىن سۆز قىلىدىغانلار ئار

بۇ چاغدا يهرلىك مۇتهئهسسىپلهر بولۇپمۇ ھۆكۈمران سىنىپقا يۆلىنىپ جان . كۆپىيىشكه باشلىدى

ات باقىدىغان باي سودىگهرلهر ئۆز خوجايىنلىرىغا بۇ ئهھۋالنى بىر ئىسيان ھازىرلىقى دەپ مهلۇم

بىر . شۇنىڭ بىلهن بىر ۋاقىتتا بۇ خىل مهكتهپلهر ۋە تهشكىلاتلار پاچاقلىنىپ تاشلاندى. بېرىشكهن

مۇئهللىملهر چېگرىدىن ھهيدەپ . قىسىم ئوقۇغۇچىلار مهجبۇرى شۆتاڭ مهكتهپلهرگه ئېلىندى

  . مهرھۇم ئابدۇقادىر داموللام سۈيىقهست بىلهن ئۆلتۈرۈلدى. چىقىرىلدى

قنى ئهبهدىي نادانلىق ۋە جاھىللىقتا قالدۇرۇپ ئىدارە قىلىشتىن ئىبارەت خام خىيال بۇ باستۇرۇش خهل

ئهكسىچه ئويغىنىشقا باشلىغان خهلق ئىچىدە ھۆكۈمرانلارغا قارشى ئۆچمهنلىك تېخىمۇ . ئىدى

قۇتۇلۇش يولى، قوراللىق ئىنقىلاب «جۈملىدىن خوتهندە بىر قىسىم مۇددەرىسلهر ۋە تالىپلار. ئۇلغايدى

  . دېگهن ئىدىيىنى تارقاتماقتا ئىدى» لىپ ھۆكۈمهتنى ئاغدۇرۇپ تاشلاشقى

نى دەرس ه چۆچهكتىكى مۇراد ئهپهندىدىن دىئى بۇغرا كۆرۈنۈشت. بۇنىڭدىن بىر يىل ئىلگىرى م

ھاسىل قىلىش بولسىمۇ، ئهمهلىيهتته پۈتۈن شىنجاڭنى ئايلىنىپ ) دىپلوم(ئېلىش ۋە ئالىي سهنهد 

 يىلى يولغا چىقىپ كۇچا، كورلا، قارا شهھهر، تۇرپان، ئۈرۈمچى، -1930چۈن تىڭلاش ئۈ- ئهھۋال تىڭ

  :سهپهر خۇلاسىسى. چۆچهك، ئىلى ۋە ئاقسۇ قاتارلىق جايلاردا ئالته ئاي ساياھهت قىلىپ كهلدى

پۈتۈن شىنجاڭ خاراكتېرلىك قوراللىق . تىنچ يول بىلهن ھاكىمىيهتنى ئاغدۇرۇش مۇمكىن ئهمهس) 1 

قا چارە يوق، بۇنىڭ ئۈچۈن رايون خاراكتېرلىك بىر ھهربىي يۇشۇرۇن تهشكىلات بۇلۇش ئىسياندىن باش

بىر تهشكىلات قۇرۇشنى ئېغىزدا قوللايدىغانلار خېلى كۆپ بولسىمۇ ئهمهلىي ھهرىكهتكه . لازىم

غۇلجىدا ساۋۇت داموللام بىلهن پىكىر بىرلىكى قىلىنغان بولسىمۇ (قاتنىشىدىغانلار ئانچه يوق ئىدى 

  ).هتئىي بىر قارارغا كهلمىگهن ئىدىق

چۈنكى جۇغراپىيىلىك ئورنى ۋە . قوزغىلاڭچىلارنىڭ باشلىنىش ئورنى خوتهن بۇلىشى لازىم) 2 

  .خهلقنىڭ روھى ھالىتى بۇنىڭغا ئۇيغۇن

قوراللىنىش ئۈچۈن قورالنى دۈشمهندىن تارتىپ ئېلىش، بۇنىڭ ئۈچۈن دۈشمهن كۈچىنى پارچىلاپ ) 3 

غان ھهر يهردە ئىسيان چىقىش پۇرسىتىنى كۈتۈش، مۇۋاپىق بىر زاماندا يهنه بىر قېتىم ئاجىزلاشتۇرىدى

ئى بۇغرا بۇ مهقسهتنى ئهمهلگه ئاشۇرۇش . م. رازۋېدكىغا چىقىش لازىم، دېگهن تونۇشقا كهلدى

تهشكىلاتنىڭ بىرىنچى .  ئايدا قاراقاشتا بىر يۇشۇرۇن تهشكىلات قۇردى-6 يىلى -1931ئۈچۈن 

بۇ تهشكىلات ئهزا . بۇغرا، نىياز ئاخۇنۇم ۋە تۇسۇممهت ئاخۇنلار ئىدى. ئى.  ئهزالىرى مقېتىملىق

تهشكىلات . توپلاش ۋە مهخپى رەۋىشته ئهھۋال ئىگىلهش بىلهن باسقۇچلۇق ھالدا راۋاجلىنىدۇ

قوزغىلاڭنىڭ ھازىرلىقى بىلهن پۈتۈن شىنجاڭدىكى ئۇمۇمىي ۋەزىيهت، قارشى تهرەپنىڭ ھهربىي ۋە 

  . ا ئهھۋاللىرىنى ئىگىلهش ئاساسىدا ھهركهت پىلانى تۈزىدۇباشق

ھۆكۈمهت تهرەپنىڭ . قۇمۇل قوزغىلىڭى شىنجاڭ ۋەزىيىتىدە كۈتۈلگهن بىر ئۆزگىرىشنى پهيدا قىلدى

بۇغرا قوزغىلاڭنى خوتهن رايونىدىن باشلاپ . ئى. م. ئاساسى كۈچى قۇمۇل تهرەپكه قارىتىلغان ئىدى

بۇنىڭ ئۈچۈن ئۆزىنىڭ ئۈستۈن دىنىي ئىلمى . ات يايدۇرۇشنى قارار قىلىدۇپۈتۈن ئالته شهھهرگه قان

ۋە ئابرويىدىن پايدىلىنىپ خهلق ئىچىدە كهڭ تۈردە دىننىي ۋەز نۇقتىلار باشلاپ ئۆزىگه تهرەپدار 

قاغىلىق، يهكهن ۋە قهشقهردىمۇ تهشكىلاتنى قۇرۇش . توپلاپ، قوزغىلاڭ ئۈچۈن مهنىۋى كۈچ ھازىرلايدۇ

 بىلهن كىچىك ئىنىسى نۇر ئهھمهت ۋە ئهزالاردىن قۇربان ئابدۇللانى ئهۋەتىدۇ، لېكىن ئۇلار، مهقسىتى

بۇ جايلاردا تهشكىلاتتىن سۆز ئېچىش ھازىرچه قۇلايسىزلىقىنى سىزىپ، قوزغىلاڭغا ئۈلگۈرۈپ خوتهنگه 

  . قايتىپ كېلىدۇ

ه قورال ھازىرلاش ۋە قورال  ئهتراپىغا يهتكهنىدى، ئهمدى مهسىل130تهشكىلات ئهزالىرىنىڭ سانى 

 - بۇنىڭ ئۈچۈن قاراقاشنىڭ چهت يېزىلىرىدا، كۆرۈنۈشته كهتمهن. ئىشلىتىشنى ئۆگىنىش ئىدى

. سوقىدىغان تۆمۈرچى دۇكىنى، ئهمهلىيهتته بولسا قېلىچ ۋە نهيزە سوقىدىغان ئۇرۇن تهشكىللىدى

اغ ۋە ئۈجمه بازار غوجام ئهتراپلىرىدا بۇغرا باشچىلىقىدا خوتهننىڭ قاراڭغۇ ت. ئى. يهنه بىر گۇرۇپپا، م

يهرلىك ئوۋچى پالۋانلارنى يىغىپ مىلتىق ئېتىشنى ئۆگهندى ھهم بۇ مهرگهنلهردىن بىر قىسمى 

.  يىلىنىڭ ئاخىرلىرى تهييارلىقلار ئاساسهن پۈتۈپ قالغانىدى-1931. تهشكىلاتقا ئهزا بولدى

  . قوزغىلاڭنىڭ زامانى مهسىلىسىلا قالغانىدى

موللام تۈركىيه، سهئۇدى ئهرەب ۋە ھىندىستانلارنى ئايلىنىپ ئۇدۇل خوتهنگه كېلىدۇ ۋە ساۋۇت دا

 ئاينىڭ مهلۇم بىر كۈنى قاراقاش ئويباغ -1 يىلى - 1932. خوتهندىكى تهشكىلاتقا ئهزا بۇلۇپ كىرىدۇ

 كىشىلىك تهشكىلات ۋەكىللىرى يىغىن 130مهدرىسىدە ئهزالاردىن غاپپار ھاجىمنىڭ ھۇجرىسىدا 

ساۋۇت داموللا ۋە قاراقاش مهمهت نىياز ئهلهم ئاخۇنۇملارنىڭ ئهزالىققا : كۈن تهرتىپى. اچىدۇئ

كىرىشىنى تهستىقلاش، قوزغىلاڭنىڭ رەھبىرىنى سايلاش، قوزغىلاڭ غهلىبه قىلغاندىن كىيىن قىلىنىدىغان 

ىنچى ماددا بىر بىر.ھۆكۈمهت تهركىبىنى تايىن قىلىش ۋە ھهركهت كۈنىنى بهلگىلهشتىن ئىبارەت ئىدى

ئېغىزدىن ماقۇللىنىدۇ، قوزغىلاڭ رەھبهرلىكى ئۈچۈن مهمهت نىياز ئهلهم دۆلهت باشلىقلىقىغا، ساۋۇت 

  . بۇغرا باش قوماندانلىققا سايلىنىدۇ. ئى. داموللام باش مهسلىههتچى ۋە دىننى ئىشلار مهسئۇللۇقىغا، م

للىرىنى تۇنۇشتۇرۇپ مۇنداق خۇلاسه ساۋۇت داموللام ئۆزىنىڭ چهتئهللهردىكى ئىگىلىگهن ئهھۋا

  : چىقارغان

 ئىنقىلابىمىزغا قوشنا ۋە باشقا چهت دۆلهتلهردىن ياردەم كۈتمهك مۇمكىن دابۈگۈنكى دۇنيا شارائىتى) 1

  . بۇ ھهقته كۆپلىگهن مۇناسىۋەتلىك كىشىلهر بىلهن پىكىرلهشتى. ئهمهس

شۇنىڭ ئۈچۈن مهن ئۇدۇل خوتهنگه  (ئىنقىلابنىڭ قوزغىلىش نۇقتىسى خوتهندە بۇلىشى لازىم) 2

  .) كهلدىم

ساۋۇت داموللام رامىزان مۇناسىۋىتى بىلهن خوتهننىڭ ھهرقايسى جايلىرىدا قۇرئان ۋە ھهدىسلهردىن 

ۋەز ئېيتىپ، بولۇپمۇ جاھات توغرىسىدىكى تهلىماتلىرىنى كهڭ تهشۋىق قىلىپ، قوزغىلاڭ ئۈچۈن 

قىلىپ، ماددى ۋە مهنىۋى كۈچلهرنىڭ توپلىنىشىغا چوڭ خهلق ئىچىدە ئۇمۇمىي پىكىر ئېقىمى بهرپا 

  . كۈچ چىقىرىدۇ

زامانىۋى . يېتهرلىك ئادەم كۈچ ۋە باشقا كېرەكلهر ھازىرلانغان بولسىمۇ، قورال يوق ھېسابتا ئىدى

 گه قهدەر، نهيزە قېلىچ ۋە 20 بهش دانه، پالۋانلارنىڭ ئوۋچى مىلتىقىدىن - بهش ئاتار مىلتىقتىن تۆت

ئادەملهر ھهيۋەتلىك كۆرۈنمهك ئۈچۈن ئۇزۇن چاچ قۇيۇپ، قىزىل . دىن ئىبارەت ئىدىچوماقلار

 كۈنىگه قارار -29 ئاينىڭ - 2 يىل - 1933قوزغىلاڭ ۋاقتى . سهلله، يېشىل تون كىيىۋالغانىدى

لېكىن قوزغىلاڭچىلارنىڭ يامۇلدىكى خهۋەرچىسى تۇردى بهگ كېلىپ ھۆكۈمهت . قىلىنىدۇ

ىلاڭدىن خهۋەر تاپقانلىقىنى، پالۋانلارنىڭ ھهممىسىنى يامۇلغا يېغىۋالغانلىقىنى ئهمهلدارلىرىنىڭ قوزغ

ۋە قوشنا ۋىلايهتلهردىن قوزغىلاڭچىلارنى باستۇرۇش ۋە باشلىقلارنى جازالاش ئۈچۈن ئهسكهر 

بۇ ئهھۋال ئاستىدا پىلاننى ئۆزگهرتىپ دەرھال قوزغىلاڭ قىلىشقا قارا . چاقىرغانلىقىنى مهلۇم قىلىدۇ

  . لىنىدۇقى

 قاراقاش قوزغىلىڭى
 - 2 يىل -1933ھهركهت پىلانى پاش بۇلۇپ قالغانلىقتىن ئهسلى پىلاندىن بهش كۈن ئىلگىرى، يهنى 

خهۋەر قىلىپ ئۈلگۈرەلمىگهنلىكتىن يىغىلىش ئورنىغا .  كۈنى قاراقاشتا قوزغىلاڭ باشلىنىدۇ- 24ئاينىڭ 

 ساقلاپ تۇرماستىن كېچه سائهت بىردە  كىشى كهلگهن بولسىمۇ،68ئاران ) ئويباغ مهدرىسىگه(

يامۇلدا بىر قانچه ئون كۈن ئىلگىرى ئامبال تۇتىۋالغان پالۋانلار يامۇلنىڭ . يامۇلغا بېسىپ كېرىدۇ

شهنجاڭ باشلىق بىر قانچه . ئۇرۇش يېرىم سائهتچه داۋام قىلىدۇ. ئىشىكىنى ئېچىپ بېرىدۇ

.  ئهسىرگه ئېلىندىىنىقال. قاچتى سى ئىلچىگه 12دىن ئهمهلدارلار ئۆلتۈرۈلدى، ئۇلار

بۇ خهۋەرنى ئاڭلىغان . بولدى» پهتهى«شۇنىڭ بىلهن قارا قاش . قوزغىلاڭچىلاردىن بىر كىشى ئۆلدى

 مىڭدەك ئادەم قولىغا نېمه چىقسا شۇنى كۆتۈرۈپ قوزغىلاڭچىلارغا 10ئهتراپ ۋە شهھهر خهلقىدىن 

كېچه تاڭ ئاتقۇچه بۇلاردىن . ىنى تولدۇرىدۇ ئاللا دەپ توۋلاپ شهھهر ئىچ-قېتىلماق ئۈچۈن ئاللا

. ئى. م( دەك كىشى زاۋىغا، گۇمىدىن كېلىدىغان ھۆكۈمهت قىسىملىرىنىڭ ئالدىنى توسۇشقا 1000

.) بۇغرانىڭ چوڭ ئىنىسى ئابدۇللا مهخسۇم، ئىسمايىل داموللام ۋە غاپپار ھاجى قوماندانلىقىدا

ۆكۈمهت ئهسكهرلىرىگه ئۇشتۇمتۇت ھۇجۇم قىلىمىز بۇلار كېچىسى گۇمىدىن كېلىۋاتقان ھ. يوللاندى

لېكىن گۇمىدىن كهلگهن ئهسكهرلهر پىيالمىدا ياتماي چۆلدە قۇم . دەپ پىيالمىغا قاراپ ماڭىدۇ

دۆۋىلىرىنىڭ ئارقىسىدا يوشۇرۇنۇپ بهخىرامان كېلىۋاتقان قوزغىلاڭچىلارغا تۇيۇقسىز ھۇجۇم قىلىپ كۆپ 

ۇغۇز دېگهن يېرىگه قهدەر كهلگهن ئهسكهرلهرنى دىنىي ۋە مىللى زاۋانىڭ تار ب. چىقىمغا ئۇچرىتىدۇ

شوئارلار بىلهن ئۆزىنى ئۇنۇتقان قوزغىلاڭچىلار يامغۇردەك يېغىۋاتقان ئوقلارغا قارىماي پالتا، 

. كهتمهن، نهيزە ۋە چوماقلار بىلهن دۈشمهن ئۈستىگه باستۇرۇپ كىرىپ ئۇلارنى تېرىپىرەن قىلىۋېتىدۇ

خوتهن .  دەك كىشى ئۆلىدۇ200بۇ سوقۇشتا قوزغىلاڭچىلاردىن . رى گۇمىغا قاچىدۇھۆكۈمهت ئهسكهرلى

شهھهر ئهتراپىغا يىغىلغان قوزغىلاڭچىلار قهشقهردىن كېلىدىغان ۋە سېپىلدىكى ئهسكهرلهرنىڭ 

  . ئهمهلىي ئهھۋالىنى بىلمهي ھۇجۇمغا ئۆتمهي تۇرىدۇ

ىن كېيىن ئهتراپتىكى ناھىيىنىڭ ئامبال ۋە قاراقاشتىكى قوزغىلاڭ خهۋىرى خوتهنگه يېتىپ كهلگهند

قاراقاشلىقلارنى تۇتۇپ جادۇغا بېسىپ كېسىلگهن . ئهسكهرلىرى خوتهن سېپىل ئىچىگه كىرىۋالىدۇ

باشلىرىنى خوتهن شهھهر ئىچىدىكى تۆت دەرۋازىغا ئاسىدۇ ۋە قاراقاشلىقنى تۇتۇپ بهرگهنلهرنى 

  . مۇكاپاتلايمىز دەپ جاكارلايدۇ

ە ئوندىن ئارتۇق بىگۇناھ دېهقانلارنى ۋەھشىيلهرچه جادىدا بېشىنى كېسىپ ئۈچ كۈن ئىچىد

قارامهت، تارى بهگ دېگهنگه . بۇلارنىڭ ئىچىدە قاراقاشلىق بولمىغان كىشىلهرمۇ بار ئىدى. ئۆلتۈرىدۇ

ئوخشاش ھۆكۈمران سىنىپنىڭ يايلاقچىلىرى ئۆزى بىلهن ئاداۋىتى ياكى ئۈچى بولغان خوتهنلىك 

خوتهن ئامبىلى خهلقنى مۇشۇ ئۇسۇل . بىر قانچىسىنى قاراقاشلىق دەپ تۇتۇپ بهرگهنكىشىلهردىن 

بىلهن قورقىتىپ تىنچىتىشقا ئۇرۇنغان بولسىمۇ ئهكسىچه ھۆكۈمرانلارغا قارشى ئۆچمهنلىك تېخىمۇ 

  . ئاشتى

. نىدىقوزغىلاڭچىلارغا قهشقهرنىڭ بۇ تهرىپىدە قورققۇدەك ئهسكىرى قۇۋۋەتنىڭ يوقلىقى مهلۇم بولغا

  . شۇنىڭ ئۈچۈن خوتهنگه ھۇجۇم قىلىشقا قارار قىلىندى

مۇۋاپىق پهيتته خوتهن كونا شهھهرگه ھۇجۇم قىلغان ئابدۇللا مهخسۇم قوماندانلىقىدىكى 

قوزغىلاڭچىلار ئۈچ سائهتلىك سۇقۇشتىن كېيىن شهھهرنى قولغا چۈشۈرىدۇ، قارشى تهرەپنىڭ قوماندانى 

قاچقان قىسىم يېڭىشهھهر سېپىلىغا . غۇن ياراق غهنىيمهت ئېلىنىدۇئىككى دانه توك ۋە نۇر. ئۆلىدۇ

ئون نهچچه كۈنلۈك مۇھاسىرىدىن كېيىن سېپىلدىكىلهر تهسلىم . كىرىپ مۇھاسىرە ئىچىدە قالىدۇ

تهنتهن ۋەكىللىرى سېپىل ئىچىگه كىرىپ كېلىشىمگه ئىمزا قۇيۇلغاندىن . بولۇشنى ئوتتۇرىغا قويىدۇ

شۇ چاغدىكى تهسلىم بۇلۇش ) بۇ ۋەكىللهر ئىچىدە داداممۇ بار(ىم بولىدۇ كېيىن دۈشمهنلهر تهسل

 ئۇلاغ ۋە جابدۇقلارنى قويماي تاپشۇرۇش، -ھۆكۈمهتكه ئائىت خهزىنه، قورال، ئات«:شهرتلىرى

خالىغان كىشى ئىمان ئېيتىپ مۇسۇلمان بولسا ئۆز كىشىلىرىمىز قاتارىدا مۇئامىله قىلىدۇ، تهسلىم 

دېگهنلهردىن »  مۈلۈك ئۆزىگه قالىدۇ-ياتىغا دەخلى قىلىنمايدۇ، شهخسى مالبولغانلارنىڭ ھا

غهنىيمهت . تهسلىم بولغانلار ئهركىن بولدى. بۇ شهرتلهر بويىچه سېپىل بوشىتىلدى. ئىبارەت ئىدى

بىر قىسىم تهشكىلى ئاپپاراتلار قۇرۇلۇپ يېرىم . ئېلىنغان قورال بىلهن قوزغىلاڭچىلار قۇراللاندى

  .  مىڭدەك بىر قوشۇن تهشكىل قىلىندى10م ھالهتتىكى مۇنتىزى

قوزغىلاڭ خهۋرى قهشقهرگه يېتىپ بارغاندىن كېيىن ماشاۋۋۇ شۇ دەۋىردىكى قهشقهر، يهكهن، قاغىلىق 

ۋە گۇمىدا تۇرۇشلۇق تۇلۇق قوراللانغان ئهسكهرلىرىدىن بىر جازا قوشۇنىنى تهشكىللهپ خوتهنگه 

الغا قارشى مۇداپىئهدە تۇرغان قوزغىلاڭچىلارغا خوتهندىن سۇبىتىللا زاۋادا بۇنداق ئېهتىم. ئهۋەتىدۇ

بۇ جازا .  كىشىلىك بىر قهدەر خىل قوراللانغان قوشۇن ياردەمگه كېلىدۇ2000مهۋلىۋى قوماندانلىقىدا 

ئۆلسهك شېهىت، «. قوشۇنى كېچىسى ھۇجۇمغا ئۆتىدۇ، شىددەتلىك سوقۇش ئالته سائهت داۋام قىلىدۇ

 شوئار بىلهن ئۆزىدىن نهچچه ھهسسه كۈچلۈك دۈشمهن ئۈستىگه سهلدەك بېسىپ »قالساق غازى

كېلىۋاتقان خهلقنى كۆرۈپ ھۆكۈمهت ئهسكهرلىرى قاچىدۇ، ئاتلىقلار قوغلاپ ئاق لهڭگهرگه قهدەر 

دېمهك، خوتهن قوزغىلاڭچىلىرى قهشقهردىن كېلىش . بېرىپ ئاندىن ئۆز جايىغا قايتىپ كېلىدۇ

 مار قىلىپ، مۇداپىئهدىن ھۇجۇمغا ئۆتۈش ۋەزىيىتىگه -هڭ كۈچلۈك دۈشمهننى تارئېهتىمالى بولغان ئ

  . ئىگه بولىدۇ

 گۇما قهتلىئامى
قۇمراۋات سوقۇشىدا يهندوتهي « كۈنى كېچىسى گۇمىدا خهلق ئىچىدە - 26 ئاينىڭ - 3 يىل -1933

» مۇ ساق قالماپتۇباشچىلىقىدىكى ئهسكهرلهر خوتهنلىكلهر تهرىپىدىن تامامهن يوقىتىلىپتۇ، بىرسى

بۇنى ئاڭلىغان ئهتراپ ۋە يېزىدىكى خهلقلهر ئابدۇلهېكىم ھاجىم ۋە ئاتاۋۇللا . دېگهن گهپ تارقىلىدۇ

. خانلارنىڭ رەھبهرلىكىدە قوزغىلىپ شهھهرگه ھۇجۇم قىلىپ بىر كېچىدىلا شهھهرنى قولغا چۈشۈرىدۇ

ا يېڭىلىپ پهرىشان ھالغا چۈشۈپ قۇمراۋاتتىكى ئۇرۇشت. ئىككىنچى كۈنى بۇ خهۋەر يالغان چىقىدۇ

. گۇمىغا قېچىپ كهلگهن ھۆكۈمهت ئهسكهرلىرى شهھهردە دەھشهتلىك قهتلىئام يۈرگۈزىدۇ

 كىچىك دېمهستىن ھهممىنى - قېرى، چوڭ- غالجىرلاشقان ئهسكهرلهر ئالدىغا ئۇچرىغاننى ياش

ر شهھهرنى تاشلاپ قېچىپ ئالدىن خهۋەر ئالالىغانلا.  تالاپ ۋە ئوت قۇيۇپ ماڭىدۇ- ئۆلتۈرۈپ، بۇلاپ

دەڭلهر، - بىگۇناھ خهلق ئۆلتۈرۈلگهن ۋە نۇرغۇن ساراي450كهتكهن بولسىمۇ، بۇ قهتلىئامدا 

  . مهدرىسلهر ۋەيران قىلىنغان

بۇ ئارىدا قهشقهردىن ياردەم ئۈچۈن يولغا چىققان خهنزۇ، قىرغىز ئارلاش بىرلهڭزە ئهسكهر قاغىلىققا 

ئهتىسى قاغىلىق . ىيه قىسىم بىلهن قاغىلىقتا بىر كۈن تۇرۇپ يولغا چىقىدۇكېلىدۇ، بۇلار بىر توكچى باتار

خهلقى خوتهنلىكلهرنىڭ قۇمراۋاتتىكى غهلبىسىنى ئاڭلاپ ئهبهيدۇللا ئهلهم ۋە ئاتاۋۇللا ئىشاننىڭ 

بىر كۈن ئىلگىرى خوتهنگه قاراپ ماڭغان . رەھبهرلىكىدە قوزغىلاڭ كۈتۈرۈپ شهھهرنى قولغا چۈشۈرىدۇ

گۇمىدىكى . ت قىسىملىرىنىڭ ئارقىسىدىن قوغلاپ بهشئېرىق سوقۇشىدا تامامهن يوقىتىدۇھۆكۈمه

ھۆكۈمهت ئهسكهرلىرى بۇ خهۋەرنى ئاڭلاپ قورقۇپ، چوڭ يولنى تاشلاپ ياقۇپ ئامبالنىڭ يول 

يول ئۈستىدە قوزغالغان دېهقانلارنىڭ . باشلىشى بىلهن تاغ يولى ئارقىلىق يهكهنگه قاراپ قاچىدۇ

  . گه ئۇچراپ ئاران يهكهن يېڭىشهھهر سېپىلىغا كىرىۋالىدۇزەربىسى

بۇغرانىڭ كىچىك ئىنىسى نۇر . ئى. گۇما قهتلىئامى خهۋىرى خوتهنگه يېتىپ كهلگهندىن كېيىن م

 قاغىلىققا -  كىشىلىك بىر قوشۇن گۇما2000ئهھمهد ۋە سۇبىستۇللا مهۋلىۋىي قوماندانلىقى ئاستىدا 

اغىلىققا يېتىپ كېلىشتىن بۇرۇن ھۆكۈمهت ئهسكهرلىرى يهكهن بۇلار ق. قاراپ يولغا چىقىدۇ

يېڭىشهھهرگه كىرىۋالغان ۋە قهشقهردىن خېلى كۈچ ياردەمگه كېلىپ يهكهندىكى قارشى تهرەپنىڭ 

  .خېلى مۇھىم كۈچى توپلىنىپ قالغانىدى

   

 ھۆكۈمهتى ئىسلامىيه خوتهن
   

 كۈنى خوتهنگه -5 ئاينىڭ -4 يىل -1933ركىزى بۇ ۋاقىتقا قهدەر، قاراقاشتا بولغان قوزغىلاڭچىلار مه

مهھهممهتنىياز ئهلهم باشلىق قوزغىلاڭچىلار يېتهكچىلىرى داغدۇغىلىق مۇراسىم . يۆتكىلىپ كهلدى

 - 2. قۇرۇلغانلىقىنى ئېلان قىلدى» ھۆكۈمهتى ئىسلامىيه خوتهن«ئۆتكۈزۈپ ئهلهم باشچىلىقىدىكى 

ئۇنۋان ) دۆلهت باشلىقى(مىلىك .  ئۆزگهرتىلمىدىئايدا قۇرۇلغان ۋاقىتلىق ھۆكۈمهت تهركىبى

» ئىمىر«بۇغراغا ئىمىر ھهزرەت ۋە ئىككى ئىنىسى باشلىق بىر قانچه كىشىگه . ئى. پهرمانى جاكارلاپ م

ۋە ئىمىر ) ئابدۇللا(كېيىنچه بۇلار خهلق ئىچىدە شامهنسۇر . دېگهن ئۇنۋانلار بېرىلدى) قوماندان(

خوتهننىڭ باشقا ناھىيىسىدىكى خهلقلهر . ملار بىلهن مهشهۇر بولدىدېگهن نا) نۇر ئهھمهد(ساھىب 

خوتهن ئۇ . ئۆز مۆتىۋەر كىشىلىرىنىڭ رەھبهرلىكىدە قوزغىلىپ، ئۆز يهرلىرىگه ھاكىم بولغانىدى

چۈنكى ئۇ يهردىكى مۇھىم ئهسكىرى كۈچ ۋە ئامباللىرى . تهرەپلهرگه ئهسكىرى كۈچ يوللىمىدى

 كۈنى يهكهن قولغا چۈشكهندىن -17 ئاينىڭ - 6.  كىرىۋالغانىدىقېچىپ خوتهن سېپىلى ئىچىگه

كېيىن، چاقىلىقتىن تارتىپ يهكهن دەرياسىنىڭ يېڭىسار ياقىسىغا قهدەر بولغان رايون 

شۇنىڭ بىلهن خوتهن ھۆكۈمىتى ئۆزىنى ئهسكهر ۋە . خوتهنلىكلهرنىڭ باشقۇرۇشىغا ئۆتكهن بولدى

قوزغىلاڭ ئهرپىسىدە . بهزىبىر تهدبىرلهرنى ئېلىپ باردىباشقا جهھهتلهردە مۇستهھكهملهش ئۈچۈن 

بۇنىڭدا .  بېسىپ بىگۇناھ خهلققه زىيانكهشلىك قىلغان مۇناپىقلارنى جازالىدىنھۆكۈمرانلارغا يا

بىرىنچى بۇلۇپ باۋۇدۇن بهگنى شامهنسۇر ئۆز قۇلى بىلهن چاپتى، باۋۇدۇن بهگ دۈشمهن تهسلىم 

بۇ بىر نهچچه نهپهر موللىلارنىڭ ئىشى، خهلق بىرقانچه كۈندىن «بۇلايلى دېگهندە بۇلارنى توسۇپ 

بۇلار « ئاللا دەپ توۋلىسا، -يهنه خهلقلهر تاشقىرىدا ئاللا. دېگهن» كېيىن زېرىكىپ قايتىپ كېتىدۇ

دەپ تهرجىمه قىلىپ »  نان دەيدۇ- نان«دەپ سورىغاندا باۋۇدۇن بهگ » نېمه دەپ توۋلايدۇ

روزىسوپى قاتارلىق . دەپ نۇرغۇن دېهقانلارنى تۇتۇپ بهرگهن» اراقاشلىقق«ئۇنىڭدىن باشقا . بهرگهن

مهمۇرىي جهھهتته . غا ئېلىپ چىقىپ چوماقلاپ ئۆلتۈرگهن) ھازىرقى سوچاڭ(ئون بىر كىشىنى يارباغ 

ۋالىي بۇلۇپ ) شۇ يهرنىڭ ئهڭ ئۈستۈن دىنىي ئىمتىيازلىق ئادىمى(پۈتۈن ناھىيىلهردىكى ئهلهم 

. پۈتۈن ئىدارە قىلىش قانۇنلىرى ئىسلامنىڭ شهرىئىتى بويىچه ئېلىپ بېرىلغانتهيىنلهنگهن ۋە 

، )مهھسۇلاتنىڭ ئوندىن بىرى ھۆكۈمهتكه(مهسىلهن، باج تۈزۈمىنىڭ ئورنىغا يېزىلاردا ئۆشرە 

بېرىشنى يولغا ) بايلارنىڭ ماللىرىدىن قىرىقتىن بىرىنى ھۆكۈمهتكه(شهھهرلهردە بولسا زاكات 

ق قىلغاننىڭ قولىنى كېسىش، زىنا قىلغانلارنى ئىشهككه تهتۈر مىندۈرۈپ سازايى ئوغرىلى. قويغان

قىلدۇرۇش، ئاياللارنى يۈزىنى يۆگهشكه مهجبۇر قىلىش ۋە يۈزى ئۇچۇق بازارغا چىققانلارنى كۆشۈككه 

بىر خهنزۇ . سېلىپ بازارنىڭ كىرىش قىسمىغا ئېگىز دەرەخكه ئېسىپ قويۇشلار ئېلىپ بېرىلغان

. نىڭ تهسلىم بۇلۇش شهرتىگه خىلاپلىق قىلىپ قورال يۇشۇرىۋالغانلىقى مهلۇم بۇلۇپ قالىدۇئهمهلدار

 كېچهكلىرى ئارىسىغا يۇشۇرۇپ قويغان بىر -ئۆيىنى ئاختۇرغاندا بىر دانه تايانچىدىن باشقا كېيىم

شۇنىڭ بىلهن خهنزۇلار كېلىشىمگه خىيانهت قىلدى دەپ پۈتۈن . قانچه نوكچا ئالتۇن چىقىدۇ

نهتىجىدە .  بىردىن ئاختۇرۇلىدۇ- كېرەكلىرى بىر-هنزۇلارنى نازارەت ئاستىغا ئېلىپ، نهرسهخ

مهلۇم بولۇشىچه . خهنزۇلارنىڭ ھهممىسىدىن يۇشۇرۇپ قويغان نۇرغۇن مىقداردىكى ئالتۇن چىقىدۇ

 ئارا بۆلۈشىۋالغان خهزىنىدىكى ئالتۇن، كۆمۈش ۋە قىممهت باھالىق - خهنزۇ ئهمهلدارلار ئۆز

مۇسادىرە ھهيئىتىنىڭ نازارەتچىسى . رسىلهر مۇسادىرە قىلىنىپ دوتهيدىن باشقىلىرى قۇيۇپ بېرىلىدۇنه

 مىڭ سهر 10بولغان غاپپار ھاجىمنىڭ ئېيتىپ بېرىشىگه قارىغاندا، يىغىۋېلىنغان ئالتۇننىڭ مىقدارى 

ايدىسى بولۇپلا بۇ خوتهن ھۆكۈمىتىنىڭ مالىيه ۋەزىيىتىنىڭ نىسبهتهن كۈچلىنىشىگه پ. ئهتراپىدا

 سهرلهپ ئالتۇن ياردەم قىلىشىغا سهۋەب 1000قالماستىن، خوجىنىياز ھاجىغىمۇ ئىككى قېتىمدا 

بۇ باشقا يهردىكى ئهسكىرى كىشىلهرنىڭ . بولغان ھهمدە ئهسكهرلهرگه مۇنتىزىم مائاش بهلگىلىگهن

شلىرى باشقا خهلقتىن ئالۋاڭ سېلىق يىغىش ئى. خوتهن قىسمىغا ئېقىشىغىمۇ سهۋەب بولغان

  . لهرگه قارىغاندا يوق ھېسابتا ئىدى» ھۆكۈمهت«

 تهربىيه كۆرمىگهن ساددا دېهقانلاردىن -ئهسكهرلهر تهركىبى ئاساسهن ھېچ بىر ئهسكىرى تهلىم

دېگهن شوئارىغا جان دىلى بىلهن ئىشهنگهن » ئۆلسهك شېهىت، قالساق غازى«ئىبارەت ئىدى، 

 تالاڭ ۋە ئاياللارنى دەپسهندە -بۇلاڭ.  باشتاقلىق يوق ئىدى-كىشىلهر بۇلۇپ ئۇمۇمىي جهھهتته باش

 ھهر رەڭدە ئۆزى -ئهسكهرنىڭ ئاساسى تېما شهكلى يوق، ھهرخىل. يۇلمايتتىقىلىشقا قهتئىي يول قو

خالىغان، ئومۇمهن بېشىغا قىزىل دوپپا ۋە ياكى قىزىل سهلله يۆگىۋالغان، بايرىقى بولسا دەسلهپ 

ياردەم ئاللا تهرىپىدىن ۋە غهلىبه پات «قوزغىلاڭ ئاساسىدا ئاق بايراق ئوتتۇرىسىغا قۇرئاننىڭ 

رەسمى ھۆكۈمهت قۇرۇلغاندىن كېيىن قۇربان ھاجىم . دېگهن ئايهت يېزىلغانىدى» ىدۇيېقىندا بول

قايماق دېگهن سودىگهر كىشى تۈركىيىدىن ئالغاچ كهلگهن ئاي يۇلتۇزلۇق ئۈستىگه يۇقىرىقى 

 تهربىيه ئىشلىرىغا ئۆز -ئهسكهرلهرنىڭ تهلىم. ئايهتلهر پۈتۈلگهن ھاۋا رەڭ بىر بايراقنى كۆتۈرگهن

ىدا قهشقهردە ئابدۇقادىر داموللام ئاچقان مهكتهپته ئوقۇغان مهھهممهت خان دېگهن كىشى زامانىس

بىلهن تهربىيىلهنگهن بۇ ) شۇ چاغلاردا ئىستانبۇلچى دەپ ئاتالغان(تۈرك ئۇسۇلى . مهسئۇل بولغان

غا كۆپىنچه بېشى. ئهسكهرلهردە يۇقىرىدا ئېيتىپ ئۆتكهندەك بهلگىلىك  بىر كىيىم شهكلى يوق ئىدى

  . قىزىل، يېشىل سهلله ئورىۋالغان، ئۇزۇن چاچ قويۇۋالغان قىياپهت بىلهن يۈرەتتى

 12چۈنكى، بىرىنچى قېتىم ئافغانىستانغا يهكهندىن . قوراللىنىشتا ئاساسهن ئۆز كۈچىگه تايانغان

 دانه مىلتىق فامىر 2000 سالام ۋە كۆپ مىقداردا ئالتۇن ئېلىپ بېرىپ سېتىۋېلىنغان - ئات سوۋغا

خوجىنىياز ھاجىم ئهركهشتامغا روسلاردىن قورال . تاغلىرىدىكى قاراقچىلارنىڭ قولىغا چۈشۈپ كهتكهن

 سهر ئالتۇن ئىمىر ئابدۇللا ئارقىلىق يوللىغان 2000 -ئالغىلى بارىمهن، ياردەم قىلىڭلار دېگهندە

  . رغىمۇ ئىگه بولالمىغانبولسىمۇ كېيىنچه ھاجىم بىلهن ئوتتۇرىدا تۇغۇلغان ئىختىلاپ تۈپهيلى بۇ قوراللا

خوتهن رايونىنىڭ مۇھىم ئىقتىسادى مهھسۇلاتى بولغان پىلىچىلىكنى راۋاجلاندۇرۇش ئۈچۈن 

يهكهندىن سوپى بهگ ھاجى ۋە غاپپار ھاجى باشچىلىقىدا بىر ھهيئهت قهشقهرگه بېرىپ، روس 

م پىله ئۇرۇقىنى  سهر ئالتۇن زاكالهت قۇيۇش شهرتى ئاستىدا توختام تۈزۈ3000كونسۇلخانىسىغا 

خوتهن رايونىدىكى پۈتۈن . ئېلىپ كىلىپ دېهقانلارغا تارقاتقان، لېكىن مهھسۇلاتنى ماخۇسهن ئالغان

  . ئاق خهسىدە پۇل بېسىپ تارقاتقان. ئالتۇن كانلىرىنى ھۆكۈمهت ئۆتكۈزۈۋالغان

 يهكهنگه يۈرۈش
ىن قوغلاپ كهلگهن نۇر ئهھمهد گۇما قهتلىئامنىڭ ئىنتىقامىنى ئېلىش ئۈچۈن يهن دوتهينىڭ ئارقىسىد

بۇ چاغدا پوسكام خهلقىمۇ . قوماندانلىقىدىكى خوتهن قوزغىلاڭچىلىرى پوسكامغا يېتىپ كېلىدۇ

 كىشىلىك بىر قوشۇن بىلهن يهكهن 2000سۇبىتۇللا مهلىۋى . قوزغىلىپ شهھهرنى قولغا چۈشۈرگهنىدى

 قوماندانى سۇبىتۇللا ىرىهن ئهسكهرلنىپ، خوتشىددەتلىك سوقۇش باشلى. كونىشهھهرگه ھۇجۇم قىلىدۇ

بولغانلىقىنى ئاڭلىغان ئهسكهرلهر غهزەپ بىلهن قايتۇرما » شېهىت«قومانداننىڭ . مهۋلىۋى ئۆلىدۇ

قاغىلىقتا . قارشى تهرەپ قېچىپ يېڭىشهھهر سېپىل ئىچىگه كىرىۋالىدۇ. ھۇجۇمغا ئۆتۈپ غهلىبه قىلىدۇ

يهكهن سېپىلى . هنگه كېلىپ سېپىلنى مۇھاسىرىگه ئالىدۇقالغان نۇر ئهھمهد ئۆز قىسىملىرى بىلهن يهك

خېلى مۇستهھكهم بۇلۇپ خوتهنلىكلهردىن مهغلۇپ بولۇپ قاچقان ھۆكۈمهت قىسىملىرىنىڭ 

بۇ ئهھۋال ئاسىتدا ئىمىر ئابدۇللا يهكهن قوماندانى . قالدۇقلىرى سېپىل ئىچىگه جايلىشىۋالغانىدى

  . ك قوشۇن بىلهن يهكهنگه يېتىپ كېلىدۇقىلىپ تهيىنلىنىپ بىر قانچه مىڭ كىشىلى

بۇ ئارىدا، بۇلاڭچىلىق ۋە ئولجىغا كۆنۈپ قالغان ماجۇڭيىڭنىڭ قهشقهردىكى گۇماشتىسى ماجهنساڭ 

دەپ » سىلهرگه ياردەم بېرىش ئۈچۈن كهلدۇق« دەك ئهسكىرى بىلهن 100قىسمىدىن مارۇلۇڭ 

ان ئابدۇللا كۆرۈنۈشته مېهمان قىلغاندەك بۇلاردىن گۇمانلانغ. خوتهن ئىمىرلارنىڭ ئالدىغا كېلىدۇ

شۇ كۈنلهردە ئىمىر ئابدۇللا تۆمۈر . مۇئامىله قىلسىمۇ، ئىچكى جهھهتتىن بۇلارنى كۆزىتىپ تۇرىدۇ

تۆمۈر . سىجاڭنىڭ غهلىبىسى مۇناسىۋىتى بىلهن تهبرىكلهپ قهشقهرگه بىر ھهيئهت ئهۋەتكهنىدى

بۇ مۇناسىۋەت ۋە .  ياردەم قوشۇنى ئهۋەتكهنىدى دەك600سىجاڭمۇ يهكهنگه ھاپىز لۈيجاڭ باشلىق 

  . ئالاقه خوتهندىن يوليۇرۇقسىز ئېلىپ بېرىلغانلىقى مهلۇم

يهكهن مۇھاسىرىسى ئۇزۇن سوزۇلۇپ كهتكهنلىكتىن خوتهن ھۆكۈمىتى ئىككى ياش ئىمىرلارنىڭ 

 ئېهتىماللىقىدىن تهجرىبىسى ئاز بولۇشىنى كۆزدە تۇتۇپ، قهشقهر بىلهن بىر ئۇقۇشماسلىق بۇلۇپ قېلىش

ئهندىشه قىلغىلى باشلىغاندا ساۋۇت داموللام يهكهنگه ئۆزى بېرىپ مهسىلىلهرنى ھهل قىلىشنى 

  . ئوتتۇرىغا قويىدۇ ۋە يهكهنگه قاراپ يولغا چىقىدۇ

ساۋۇت داموللام يهكهنگه يېتىپ كېلىشتىن بۇرۇن يهكهن سېپىل ئىچىدىكى قارشى تهرەپ قهشقهردىن 

ساۋۇت داموللامنىڭ يهكهنگه . ن ئۈمىد ئۈزۈپ تهسلىم بولۇشقا ماقۇل بولغانىدىكېلىدىغان ياردەمدى

داغدۇغىلىق مۇراسىم «كېلىشىنى ئاڭلىغان قوزغىلاڭچى قوشۇنلارنىڭ قوماندانلىرى ساۋۇت داموللامنى 

بۇ . دەپ ئهسكهرلىرىنى قوماندانسىز تاشلاپ شهھهر سىرتىغا چىقىپ كېتىدۇ» بىلهن قارشى ئالىمىز

 دەك ئهسكهرلىرى پوستىكى ئهسكهرلهرگه ئوق ئېتىپ بىر 100تتىن پايدىلىنىپ مارۇلۇڭنىڭ پۇرسه

قانچىسىنى ئۆلتۈرۈپ قوراللىرىنى ئېلىپ سېپىل ئىچىگه كىرىپ ھۆكۈمهت قىسىملىرى بىلهن 

 ئهته ماجهنساڭ كۈچلۈك بىر قىسىم بىلهن -خوتهنلىكلهرنىڭ كۈچى ئاز، بۈگۈن«. بىرلىشىۋالىدۇ

دەپ تهسلىم بولۇشقا ھازىرلانغان ھۆكۈمهت قىسىملىرىنى تهسلىم » قورقماڭلار. ىپ كېلىدۇيهكهنگه يېت

ھهتتا ئۇلار بىلهن بىرلىشىپ بىر قانچه قېتىم سېپىلىدىن تاشقىرىغا چىقىپ قارشى . بولۇشتىن ياندۇرىدۇ

  15. ىتىدۇخوتهن قىسىملىرى قورشاۋنى تېخىمۇ چىڭ. ھۇجۇمغا ئۆتۈپ كۆرگهن بولسىمۇ، مهغلۇپ بولىدۇ

كۈن ئېغىر ئهھۋالغا قالغان ھۆكۈمهت قىسىملىرى مارۇلۇڭنىڭ سۆزى يالغان ئىكهنلىكىنى بىلىپ، 

كېلىشىم بويىچه . ئهسلىدىكى شهرتلهرگه ئاساسهن تهسلىم بولايلى دەپ ئاق بايراق چىقىرىدۇ

شۇرۇپ  ئۇلاغ ۋە ھۆكۈمهت خهزىنىسىنى تاپ-  جابدۇق، ئات- ھۆكۈمهت ئهسكهرلىرى پۈتۈن قورال

ئهمما ماجهنساڭنىڭ ئادەملىرىنىڭ قۇترىتىشى بىلهن بىر . شهھهرنى بوشىتىپ چىقىپ كېتىش ئىدى

ئىمىر ئابدۇللا تۆمۈر . قىسىم قورال ۋە خهزىنىنى يوشۇرۇپ ئېلىپ كېتىدىغانلىقى مهلۇم بۇلۇپ قالىدۇ

  . نى بىلدۈرىدۇسىجاڭغا خهۋەر بېرىپ بۇلارنى يهكهندىن چىقىپ سايغا بارغاندا يوقىتىش پىلانى

بۇلار .  كۈنى بىرەر مىڭ كىشىلىك ھۆكۈمهت قوشۇنلىرى قهشقهرگه قاراپ يولغا چىقىدۇ- 16 ئاينىڭ - 6

 كىشىلىك بىر قىسىم بىلهن قوغلاپ كهلگهن 1000چۆلنىڭ ئوتتۇرىسىغا يېتىپ كهلگهندە ئارقىسىدىن 

قىزىلغا . ىلغا قاراپ قاچىدۇساق قالغانلىرى قىز. نۇر ئهھمهد ئۇلارنىڭ ئۈستىگه باستۇرۇپ كېلىدۇ

 ئهسكىرى يېتىپ كېلىپ 400بارغاندا بۇلارنى يوقىتىش ئۈچۈن قهشقهردىن كهلگهن تۆمۈر سىجاڭنىڭ 

قالغان بىرەر يۈز ئادىمى قېچىپ يېڭىسارغا كهلگهندە . ئىككى تهرەپتىن قورشاپ پۈتۈنلهي يوقىتىدۇ

  . ئهھمهدخان لۈيجاڭ ئۆلتۈرۈلۈپ تۈگىتىدۇ

 نىڭ قهشقهر سهپىرى ۋە ئاقىۋىتىئىمىر ئابدۇللا
تۆمۈر سىجاڭدىن نارازى بۇلۇپ تۇرىۋاتقان بىر قىسىم كىشىلهر خوتهنلىكلهرنىڭ يهكهن غهلىبىسىدىن 

كېيىن خوتهن بىلهن بىرلىشىش ۋە خوتهن ھۆكۈمىتىنىڭ مۇھىم ئهزاسى بولغان ساۋۇت داموللامنى 

. تكه چىقىشنى تهكلىپ قىلىشقا باشلىدىخوتهننىڭ ئهسكىرىي ياردىمى بىلهن قهشقهرگه كېلىپ تهخ

بۇغرا دەسلهپته بۇنىڭغا قوشۇلمىغان بولسىمۇ، ساۋۇت داموللامنىڭ قاتتىق تۇرۇۋېلىشى بىلهن ۋە . ئى. م

قهشقهر « ئارقىدىن مهخپىي ئادەم يوللاپ، -قهشقهردىكى تۆمۈر سىجاڭغا قارشى پىتنىخورلارنىڭ ئارقا

 رىغبهتلهندۈرۈشى بىلهن خوتهن ھۆكۈمىتى بۇ پىلانغا ماقۇل دەپ» ھازىر تاۋاقتىكى تهييار ئاشتهك

دېگهن ) مۇجاديله خاتىراتي(» كۈرەش خاتىرىلىرى«بۇغرا تۈركىيىدە نهشىر قىلغان . ئى. م. دەيدۇ

بۇ ئىش خوتهن ھۆكۈمىتىگه تارىخ بويىچه بىر «. ئهسىرىدە بۇ ھادىسه توغرىلىق مۇنداق دەيدۇ

چۈنكى، بۇ ۋەقه ئىنقىلاب تولۇق غهلىبه قىلمىغان شارائىتتا . ئىدىمهلۇمات ۋە غايهت چوڭ خاتالىق 

 -ھهر ئىككى تهرەپ تېخىمۇ كۈچ توپلاپ قۇدرەتلىك بولۇشنىڭ ئهكسىچه، ئىككى مىللىي كۈچ بىر

بىرلىرىگه قارشى ئۇرۇشۇپ خېلى مۇنتىزىم كۈچكه ئىگه بۇلۇپ قالغان خوتهن قىسىملىرىنىڭ ئېغىر 

ۋە زور كۈچ چىقىرىپ تۇرغان تۆمۈر سىجاڭ ئهسكهرلىرىنىڭ تامامهن دەرىجىدە زەئىپلىشىشىگه 

پاراكهندە بولۇشىغا سهۋەب بولدى ۋە بهش ئايلىق بۇ ئىچكى ئۇرۇش دۈشمهن تهرەپكه ھېچ 

  . »كۈتمىگهن بىر پۇرسهت يارىتىپ بهردى

ىشىلىك  ك2000 كۈنى ئىمىر ئابدۇللا ۋە ساۋۇت داموللام باشچىلىقىدا - 17 ئاينىڭ - 7 يىل -1933

بىز سىلهرگه ياردەم قىلىپ قهشقهر «:تۆمۈر سىجاڭغا. بىر قوشۇن قهشقهرگه قاراپ يولغا چىقىدۇ

يېڭىشهھهردىكى ماجهنساڭ قىسىملىرىنى يوقىتىپ، خاتىرجهم بۇلۇپ بىرلىشپ خوجىنىياز ھاجىمغا 

دا يهكهندە بۇ ئارى. دەپ خهۋەر يوللايدۇ» ياردەم بېرىش ئۈچۈن تهييارلىنىشقا قهشقهرگه بارىمىز

 ئهسكىرى بىلهن يهكهندە قويۇپ 500تۇرۇۋاتقان تۆمۈرنىڭ ئهڭ ئىشهنچىلىك ئادىمى ھاپىزنى 

مانا بۇ تهجرىبىسىزلىك خوتهن ھۆكۈمىتىنىڭ يوقىلىشىغا سهۋەب بولغان ئامىللاردىن بىرى . ماڭىدۇ

  . بۇلۇپ قالىدۇ

ىجاڭ قارشى ئېلىش يۈزىسىدىن ئىمىر ئابدۇللا ۋە ساۋۇت داموللام يېڭىسارغا كهلگهندە تۆمۈر س

ئهمهلىيهتته تۆمۈر سىجاڭ ساۋۇت داموللامنىڭ بۇ سهپىرىدىن كۆپ . بۇلارنىڭ ئالدىغا چىقىدۇ

ماجهنساڭنى «. شۇنىڭ ئۈچۈن بۇلارنىڭ قهشقهرگه كىرمهسلىكىنى تهلهپ قىلىدۇ. ئهندىشىلهنگهنىدى

 تۈگىتىپ بولغاندىن كېيىن، ئاندىن  بىلهنهتئىچكى تازىلاشنى مۇۋەپپهقىي. يوقىتىشقا كۈچۈم يېتىدۇ

 قهشقهر بىرلىشىش پىلانلىرىنى ئهمهلگه ئاشۇرساق، ھازىرچه يېڭىسارنىڭ سانىياز ئۆستىڭى - خوتهن

ئىمىر ئابدۇللا . دېگهن تهكلىپىنى ئوتتۇرىغا قويىدۇ» ئىككى تهرەپنىڭ چېگرىسى بۇلۇپ تۇرسۇن

اڭنىڭ ئاجىزلىقى دەپ تونۇپ قهشقهرگه ئىككىلىنىپ تۇرغاندا ساۋۇت داموللام بۇنى تۆمۈر سىج

  . كىرىشكه چىڭ تۇرۇۋالىدۇ

 كۈنى قهشقهرگه كىرگهن ساۋۇت داموللام ۋە ئابدۇللالارنى قهشقهر خهلقى ۋە دىنىي - 22 ئاينىڭ - 7

شۇنىڭ بىلهن، تۆمۈر . بۇ تۆمۈر سىجاڭنىڭ تېخىمۇ غهزىپىنى قوزغايدۇ. كىشىلهر قىزغىن قارشى ئالىدۇ

بۇ . ا پاسسىپ، ساۋۇت داموللام ۋە خوتهنلىكلهرگه ئاكتىپ قارشى تۇرۇشقا باشلايدۇسىجاڭ ماجهنساڭغ

 -8. ئارىدا يهكهندە قالغان ھاپىز بىلهن نۇر ئهھمهد ئوتتۇرىسىدا سۈركىلىشلهر داۋام قىلماقتا ئىدى

 كۈنى تۆمۈر سىجاڭنىڭ ئهسكهرلىرى تارقاق ئورۇنلاشقان ۋە خهۋەرسىز ياتقان خوتهن -15ئاينىڭ 

ئىمىر ئابدۇللا ۋە ساۋۇت داموللامنى قولغا . هسكهرلىرىگه تۇيۇقسىز ھۇجۇم قىلىپ قورالسىزلاندۇرىدۇئ

 يالىڭاچ ھالدا - بۇلار ئاچ.  تالاپ شهھهردىن ھهيدەپ چىقىرىدۇ- ئهسكهرلىرىنى بۇلاپ. ئالىدۇ

  . تارقىلىپ كېتىدۇ

وماندانلىرىنى تۇتۇۋېلىپ  كۈنى يهكهندە ھاپىز نۇر ئهھمهدنى ۋە بىر قانچه ق- 28 ئاينىڭ - 8

قورالسىزلاندۇرۇپ، شۇ كۈنى ھاپىز قاغىلىققا يۈرۈش قىلىپ، شهھهرنى ئىشغال قىلىدۇ ۋە گۇمىغا ئهسكهر 

  . يوللايدۇ

لىق ھهل قىلىش نىيىتى بىلهن  يولى ئارقىتىنچلىقبۇغرا تۆمۈر بىلهن بۇ ئىتتىپاقسىزلىقنى . ئى. م

زاڭگۇيغا بارغاندا بۇ ئىشان . ا بىر ھهيئهتنى گۇمىغا يوللايدۇقاشلىق ئىشان قارى ھاجى باشچىلىقىدقارا

قهشقهردىكى ئوغلى غولام قادىر تۆمۈر . خوتهن ھۆكۈمىتىدىن يۈز ئۆرۈپ ھاپىز تهرەپكه ئۆتۈپ كېتىدۇ

سىجاڭ بىلهن تىل بىرىكتۈرۈپ خوتهن ھۆكۈمىتىنىڭ ئهسكىرى ئهھۋالىدىن مهلۇمات بهرسه، يهنه بىر 

 كىشىلىك غايهت زور بىر كۈچ دەپ يالغان 3000كۈمىتىگه ھاپىزنىڭ قۇۋۋىتى تهرەپتىن، خوتهن ھۆ

 - 9شۇنىڭ بىلهن ھاپىز ھېچقانداق قارشىلىقسىز . خهۋەر يوللاپ قورقىتىپ چېكىنىشكه دەۋەت قىلىدۇ

  .  كۈنى قاراقاشنىڭ زاۋا دېگهن جايىغىچه قوغلاپ كېلىدۇ-1ئاينىڭ 

هرۋەر قىلىپ، ھاپىزنىڭ ئۈستىگه ھۇجۇم قىلىپ، ئېغىر بۇغرا پۈتۈن كۈچىنى سهپ. ئى. شۇ كۈنى م

ھاپىزنىڭ ئهسكهرلىرى ھهممىسى دېگۈدەك ئۆلتۈرۈلگهن، يارىلانغان ۋە . مهغلۇبىيهتكه ئۇچرىتىدۇ

بۇ دەل تۆمۈر سىجاڭنىڭ . ھاپىز شۇ قاچقان پېتى قهشقهرگه كېلىپ توختايدۇ. ئهسىرگه ئېلىنغانىدى

بۇغرا قاغىلىقنى . ئى. ھاپىزنىڭ ئارقىسىدىن قوغلاپ كهلگهن م. ۇئۆلتۈرۈلگهن ۋاقتىغا توغرا كېلىد

قارشىلىقسىز قايتۇرۇۋالىدۇ ۋە خوتهن ھۆكۈمىتىدىن يۈز ئۆرۈپ ھاپىزغا ئۆتۈپ كهتكهن ساۋۇرخان 

ھاپىزنىڭ مۇئاۋىنى بۇنى . ئىشان باشلىق بىر قانچه كىشىنى ئۆلتۈرۈپ، پوسكامغا يېتىپ كېلىدۇ

ئابدۇللامۇ تۆمۈر سىجاڭ . هندە قولغا ئالغان نۇر ئهھمهدنى قويۇپ بېرىدۇئاڭلاپ قورقۇپ كېتىپ يهك

ئۆلتۈرۈلگهندىن كېيىنكى قالايمىقانچىلىقتىن پايدىلىنىپ نهزەربهند قىلىنغان يهردىن قېچىپ 

پوسكامغا كېلىپ، ئهسكهرلىرىنى رەتلهپ، خوتهندىن كهلگهن قوشۇن بىلهن بىرلىشىپ يهكهنگه 

 كۈنى - 13 ئاينىڭ - 10شۇنداق قىلىپ . ائهت ئىچىدە يهكهننى قولغا ئالىدۇھۇجۇم قىلىدۇ ۋە بىر س

دېمهك، خوتهن بىلهن تۆمۈرسىجاڭنىڭ . يهكهن ئىككىنچى قېتىم خوتهنلىكلهرنىڭ قولىغا ئۆتىدۇ

  . ئوتتۇرىسىدىكى بۇ قانلىق پاجىئهلهرنىڭ ھهقىقىي ئهھۋالى يۇقىرىقىلاردىن ئىبارەت

 ساۋۇت داموللام يوشۇرۇنۇپ ياتقان يېرىدىن چىقىپ يهنه تۆمۈر سىجاڭ ئۆلگهندىن كېيىن

بۇ قېتىم خوتهن تهرەپتىن، ماجهنساڭ قىسىملىرىغا قارشى ياردەم تهلهپ . ھهرىكهتلىنىشكه باشلايدۇ

خوجىنىياز ھاجىنىڭ ئارقىسىدىن قوغلاپ كېلىۋاتقان ماجۇڭيىڭنىڭ ئهسكهرلىرى مامۇت سىجاڭ، . قىلىدۇ

پىلىمۇت ۋە .  ئابدۇللانىڭ بىرلهشكهن قوشۇنلىرى بىلهن سوقۇش باشلايدۇساۋۇت داموللام ۋە ئىمىر

ئىمىر ئابدۇللا بىر .  زىيانغا ئۇچرىتىدۇرماجۇڭيىڭ قىسىملىرى ئۇلارنى ئېغىمىناميوتلا بىلهن قوراللانغان 

قانچه ھهسسه كۈچلۈك دۈشمهننىڭ شىددەتلىك ھۇجۇملىرىغا قهيسهرلىك بىلهن قارشى تۇرغان 

بۇ ئهھۋال ئاستىدا مامۇت .  دەك ئهسكىرى بىلهن شېهىت بولىدۇ400اخىرى مهغلۇپ بۇلۇپ بولسىمۇ، ئ

ماجۇڭيىڭنىڭ ئهسكهرلىرى قهشقهر يېڭىساردا . سىجاڭ ۋە ساۋۇت داموللام كۆكراۋاتقا چېكىنىدۇ

قورشاۋدا قالغان نۇر ئهھمهدكه ۋە ئۇنىڭ قوشۇنلىرىغا پۈتۈن كۈچى بىلهن ھۇجۇم باشلايدۇ، لېكىن 

مامۇت سىجاڭ پۈتۈن كۈچىنى توپلاپ نۇر ئهھمهدنى قورشاۋدىن قۇتقۇزۇش . ىلغا يېقىنمۇ بارالمايدۇسېپ

ئۈچۈن يېڭىسارغا ھۇجۇم قىلىدۇ ۋە ماجۇڭيىڭ قىسىملىرىنى ئارقا تهرەپتىن مۇھاسىرىگه ئېلىشقا 

ى ئېلىپ مۇۋەپپهق بولۇپ غهلىبه قىلىشقا ئاز قالغان بىر پهيتته ھاپىز تۇيۇقسىزلا ئهسكهرلىرىن

بۇ پۇرسهتنى كۈتۈپ تۇرغان ماجۇڭيىڭ قىسىملىرى قايتارما . قورشاۋنى بوشىتىپ ئارقىغا چېكىنىدۇ

  . ھۇجۇمغا ئۆتۈپ بىرلهشكهن قوشۇننى تارمار قىلىدۇ

) ئىمىر ساھىب( كۈنگىچه ماجۇڭيىڭ قىسىملىرىنىڭ توپقا تۇتۇشىغا بهرداشلىق بهرگهن نۇر ئهھمهد 17

 23. ەك قهھرىمانلىق بىلهن دۈشمهن ئۈستىگه ئېتىلىپ بېرىپ شېهىت بولىدۇتىللاردا داستان بولغۇد

ماجۇڭيىڭ .  كىشى ئۆلىدۇ ۋە يارىدار بولىدۇ4200كۈنلۈك بۇ ئۇرۇشتا خوتهن قىسىملىرىدىن 

بۇنىڭدىن ئىلگىرى ماجۇڭيىڭ قىسىملىرىنىڭ . قىسىملىرىمۇ ھېچ كۆرۈلۈپ باقمىغان چىقىمغا ئۇچرايدۇ

نلا شهھهرنى تاشلاپ قاچىدىغانلارغا كۆنۈپ قالغان ماجۇڭيىڭنىڭ قوماندانلىرى شهپىسى كېلىش بىله

 ئىمىر ساھىب ۋە شامهنسۇرنىڭ -بۇ غهلىبىلهردىن بهكمۇ خۇشاللىنىپ ئىككى دانه كېسىلگهن باشنى

لېكىن بۇ باشتىن بىرى خوتهن . باشلىرى دەپ قهشقهر دەرۋازىسىغا ئېسىپ خهلقنى دەھشهتكه سالىدۇ

ھاشىم ) ليهنجاڭ(دا خىزمهت قىلغان ئاۋغانلاردىن باز مهھهممهت ۋە يهنه بىرى يۈز بېشى قىسىملىرى

يېڭىسار مهغلۇبىيىتى ۋە بۇ ئىككى مهشهۇر . شامهردان دېگهن كىشىلهرنىڭ ئىكهنلىكى مهلۇم بولىدۇ

ۋە خوتهن خهلقى شامهنسۇر . قومانداننىڭ ئۆلۈمى خوتهن قوزغىلاڭچىلىرىغا ئېغىر بىر زەربه بولدى

ئىمىر ساھىبلارنى ئهسلهپ قوشاقچىلارنىڭ ئۇلارنى مهدھىيىلهپ قوشقان قوشاقلىرىنى كۆز ياشلىرى 

ھهتتا بۇ ئىككىسىنىڭ غايىب بۇلۇپ كهتكهنلىكى، جهسهتلىرىنىڭمۇ تېپىلمىغانلىقى . بىلهن ئاڭلىغان

كى دانه رىۋايهت قىلىنغان ھېكايىلهر تارقالغان، بولۇپمۇ ماجۇڭيىڭ قىسىملىرى ئاسقان ئىك

كېسىلگهن باشنىڭ باشقا كىشىلهرنىڭ بۇلۇپ چىقىشى بۇ سۆزلهرنىڭ تېخىمۇ ئاساسلىق بولۇشىغا سهۋەب 

دەپ ئادەم » شامهنسۇر«ئهينىدىن ئىسىملىك بىر ئادەم يۈزىگه نىقاب تارتىۋېلىپ مهن . بولغان

لىق سوقۇشى ئېلىپ توپلاپ، خوتهن تاغلىرىدا بىر قانچه ۋاقىت ماجۇڭيىڭ قىسىملىرى بىلهن پارتىزان

  . بېرىپ، كېيىنچه ھىندىستانغا ئۆتۈپ كهتكهندە سىرى پاش بۇلۇپ قالغان

 خوتهن ھۆكۈمىتىنىڭ يىقىلىشى
بۇغرا، مامۇت سىجاڭ ۋە خۇجىنىياز ھاجىم بىلهن بىرلىشىپ . ئى. يېڭىسار مهغلۇبىيىتىدىن كېيىن م

للام بىلهن خوتهننى بازا قىلىپ يهكهندە بۆلۈنۈپ كهتكهن قوشۇنلىرىنى بىرلهشتۈرۈپ ساۋۇت دامو

ماجۇڭيهن قىسىملىرىغا قارشى مۇداپىئه پىلانىنى تۈزۈش مهقسىتىدە خوجىنىياز ھاجىم بىلهن يۈزمۇ يۈز 

لېكىن خوجىنىياز ھاجىنىڭ روسىيه بىلهن بىرلىشىپ شىڭ شىسهينىڭ بۇيرۇقى بىلهن ساۋۇت . كۆرىشىدۇ

. ئى. م. شىنى تۇتۇپ يوقىتىش پىلانى سىزىلىپ قالىدۇبۇغرا ۋە باشقا بىر قانچه كى. ئى. داموللام، م

. بۇغرا غاپپار ھاجىنى ئۆز ئورنىدا ياتقۇزۇپ قۇيۇپ كېچىسى يوشۇرۇنچه خوتهنگه قېچىپ كېتىدۇ

  . ساۋۇت داموللام بىلهن سۇلتان بهگنى مامۇت سىجاڭ قولغا ئالىدۇ

 كىشىلىك قوشۇنى 8000كى  كۈنى ماجۇڭيىڭنىڭ ماخۇسهن باشچىلىقىدى- 15 ئاينىڭ -6 يىل -1934

لىدە شىڭ شىسهي ۋە روسلارنىڭ زەربىسىدىن تارمار بۇلۇپ قېچىپ خوتهنگه باستۇرۇپ كېرىدۇ، ئهس

رچهن ئارقىلىق دۇڭخۇاڭ ۋە گهنسۇ تهرەپكه ئۆتۈپ كېتىش پىلانى هماخۇسهن قىسىملىرى خوتهن، چ

رلاشقان ۋە ئاخىرقى جان خوتهن ھۆكۈمىتى بۇ چاغدا غالجى. بىلهن جهنۇبقا قاراپ چېكىنگهنىدى

 تالاڭ ۋە قهتلىئام يۈرگۈزۈش - كۆلهمدە بۇلاڭ- تالىشىۋاتقان ماخۇسهن ئهسكهرلىرىنىڭ كهڭ

 كۈنى زاۋا - 23ئاينىڭ -6. ئېهتىمالىنى كۆزدە تۇتۇپ ئالدىنى توسۇپ مۇداپىئهگه ھازىرلىنىدۇ

مىلىك . ننى ئىشغال قىلىدۇماخۇسهن خوته. سوقۇشىدا خوتهن قىسىملىرى ئېغىر مهغلۇبىيهتكه ئۇچرايدۇ

 دەك ئادەملىرى بىلهن قېچىپ قاراڭغۇ تاغنىڭ يهر 300بۇغرا . ئى. م. ھهزرەت تهسلىم بولىدۇ

شارائىتىدىن پايدىلىنىپ قايتا ئادەم توپلاپ پارتىزانلىق ھهرىكهتلىرىنى ئېلىپ بېرىپ قارشىلىق 

شۇنىڭ بىلهن . ۈرۈپ ئارام بهرمهيدۇقىلىشنى ئويلىغان بولسىمۇ، ماخۇن قىسىملىرى ئۇلارنى قوغلاپ ي

 دەك ھهمراھلىرى بىلهن شهيدۇللا ئارقىلىق 20 كۈنى يېنىدا قالغان - 26 ئاينىڭ - 7 يىل -1934

  . ھىندىستانغا ئۆتۈپ كېتىدۇ

    

 

  ۋە خوتهن ھۆكۈمىتى » شهرقىي تۈركىستان ئىسلام جۇمهۇرىيىتى«

بۇ چاغدا . دىكى ھاكىمىيهت بېشىغا چىقىدۇتۆمۈر سىجاڭنىڭ ئۆلۈمىدىن كېيىن ئوسمان ئېلى قهشقهر

. ساۋۇت داموللام يۇشۇرۇنغان يېرىدىن چىقىپ ئوسمان ئېلىنى ھىمايه قىلىپ مۇناسىۋەتنى ياخشىلايدۇ

 بىر قىسىم سودىگهر ۋە ئۆزبېكلهرنى يېنىغا كبرويلۇق خوتهنلىكلهرنى، قهشقهرلىقهشقهردە تۇرۇشلۇق ئا

. جهمئىيىتى دېگهنگه ئوخشاش نام بىلهن بىر تهشكىلات قۇرىدۇتارتىپ خوتهن بىلهن ئالاقه باغلاش 

بۇلارنىڭ مهقسىتى، خوتهن قوزغىلاڭچىلىرىنىڭ مهۋجۇت ئۈستۈنلىكى ۋە بىر قهدەر مۇنتىزىم ئهسكىرىي 

بۇ . كۈچىدىن پايدىلىنىپ قهشقهر بىلهن خوتهننى بىرلهشتۈرۈپ بىر ھۆكۈمهت قۇرۇش ئىدى

بۇ ئارىدا ئوسمان . خوتهن ھۆكۈمىتى مهسئۇل بۇلۇپ ياردەم قىلغانجهمئىيهتنىڭ پۈتۈن چىقىملىرىنى 

ئېلىدىن نارازى بۇلۇپ تۇرغان بىر قىسىم ئهسكىرى ئهمهلدارلارمۇ يۇشۇرۇنچه بۇ تهشكىلاتقا 

ئوسمان ئېلى تۇرمۇش ۋە ئىستىلدىكى چىرىكلىكى سهۋەبىدىن . ھېسداشلىق بىلدۈرمهكته ئىدى

اندىن ئۇراز بېك ۋە ساۋۇت داموللام ئوتتۇرىغا چىقىپ خوتهن ئ. ئىككى ئاي ئىچىدە غۇلاپ چۈشتى

  . قۇردى» ھۆكۈمهت«جهمئىيىتىنى ئهمهلدىن قالدۇرۇپ، قهشقهردە ئۆز ئالدىغا 

شۇ كۈنلهردە تۈركىيىدىن كهلگهن بهزى كىشىلهرنىڭ ھهرىكىتى ئاكتىپلىشىپ ساۋۇت داموللامغا 

بۇغرا ۋە . ئى. م. رغا ئارىلاشقىلى باشلىغانىدىمهسلىههت كۆرسىتىپ، ھهربىي ۋە بهزى مهمۇرىي ئىشلا

 - 12ئاينىڭ -11 يىل - 1933خوجىنىياز ھاجىلارنىڭ رازىلىقىنى ئالماي تۇرۇپ، ساۋۇت داموللام 

قۇرۇلغانلىقىنى ئېلان قىلىپ خوجىنىياز ھاجىنى » شهرقىي تۈركىستان ئىسلام جۇمهۇرىيىتى«كۈنى 

بۇغرا ھۆكۈمىتى بولسۇن، مهيلى خوجىنىياز ھاجى .  ئى.مهيلى م. رەئىس جۇمهۇر دەپ ئېلان قىلدى

بولسۇن، بۇ ھۆكۈمهتنى رەسمىي ئېتىراپ قىلمايدۇ، ۋەزىيهت ۋە چوڭ ئىتتىپاقلىقنى كۆزدە تۇتۇپ 

پۈتۈن يۇرتتا : بۇغرا بۇنى شۇ زاماندا مۇنداق دەپ تهھلىل قىلغان. ئى. م. ئاشكارا قارشى چىقمايدۇ

انغا كهلمىگهن بىر زاماندا بۇنداق بىر ھۆكۈمهتنىڭ قۇرۇلۇشى ئۇيغۇن تېخى بىر ئىدىيۋى بىرلىك مهيد

ھۆكۈمهت تهركىبىدىكى ئۈچ كىشىدىن باشقىلىرى ئهسلىدىكى ئىنقىلابى ھهيئهتتىن . ئهمهس

  . بولماستىن مهجهۇل ئادەملهر بۇلۇپ، ئىشهنچىلىك كىشلهردىن ئهمهس

 ىخوتهن ھۆكۈمىتىنىڭ چهتئهللهر بىلهن مۇناسىۋەت مهسىلىس
شىنجاڭدا شۇ يىللاردا يۈز بهرگهن قوزغىلاڭلار توغرىسىدا چهتئهلدە يېزىلغان ماقاله ۋە خاتىرىلهردە 

خوتهن ئىنقىلابىنىڭ چهتئهلنىڭ قولى ۋە كۈشكۈرتىشى بىلهن مهيدانغا كهلگهنلىكى توغرۇلۇق 

  . ماتېرىيال يوق

وزغىلاڭنىڭ پهقهت خهلقنىڭ بۇغرا چهتئهلدىكى ھايات زاماندا يازغان ئهسهرلىرىدە بۇ ق. ئى. م

خهنزۇ ھۆكۈمران سىنىپقا قارشى بولغان مىللى ۋە دىننىي ھېسسىياتلىرىغا تايىنىپ ئېلىپ بارغانلىقىنى 

 مىڭدەك قوزغىلاڭچىلار قوشۇنى ئۆزلۈكىدىن 25 -20يازىدۇ ۋە قىسقىچه بىر ۋاقىتتا خهلق ئىچىدىن 

   .مهيدانغا كېلىشىنى بۇنىڭغا ئاساس قىلىپ كۆرسىتىدۇ

 يهرلىك خهنزۇ ئوبيىكتىشىنجاڭنىڭ ھهرقايسى يهرلىرىدە يۈز بهرگهن قوزغىلاڭلارنىڭ ئاساسىي 

بىلهن ئالاقىلىشىپ شىنجاڭ مهسىلىسىنى ھهل ) نهنجىڭ ھۆكۈمىتى(مهركهز . ھۆكۈمران سىنىپى ئىدى

قىلىش ۋە مۇختارىيهتلىك بىر شهكىلنى تهكلىپ قىلىشنى ئۈمىد قىلىپ، ئاخىرقى كۈنلهرگىچه 

 ئاتالغۇلارنىمۇ - بايراقلىرىنى جۇڭگوچه خهت ۋە شهكىلدە تۇتقان، ھۆكۈمهت ۋە ئهسكىرىي تۈزۈم

  . خهنزۇچه قوللانغانلارمۇ بولدى، ھهتتا باج ئېلىش مهمۇرىي تۈزۈملىرىنىمۇ ئۆزگهرتمىگهن

لېكىن شۇ . بۇغرامۇ نهنجىڭ ھۆكۈمىتى بىلهن ئالاقه قىلىش يوللىرىنى ئىزدەپ كۆرگهن. ئى. م

دىكى ۋەزىيهت، جۇغراپىيىلىك ئالاھىدىلىك ۋە مهركىزى ھۆكۈمهتنىڭ شىنجاڭغا تۇتقان خاتا چاغ

نىڭ » باشقا ھۆكۈمهتلهر«، »خوتهن ھۆكۈمىتى«شۇنىڭ ئۈچۈن . سىياسىتى بۇنىڭغا يول بهرمىگهنىدى

. ئهكسىنچه پۈتۈن كونا تۈزۈملهرنى ئهمهلدىن قالدۇرۇپ،ئىسلام شهرىئىتى ئاساسى قانۇن بولدى

. دىيرىقى تۈرك ئىسلام بايرىقى بولۇپ، ئهسكىرىي ئۇنۋان ۋە ئاتالغۇلار تۈركچه ۋە پارسچه ئىبا

قوشنا دۆلهتلهردىن . شى ۋە ئىمىر ئهسكهر دېگهنلهرگه ئوخشاشېئهسكهرلهردە يۈز ب: مهسىلهن

 بولسىمۇ بىلهن ئالاقه باغلاپ ياردەم تهلهپ قىلىشقا ئۇرۇنغان) ئىنگلىزلار(ئافغانىستان ۋە ھىندىستان 

ھىندىستان تهرەپتىن ھېچقانداق ئىنكاس بولمىغان، لېكىن شىنجاڭدا تۇرۇشلۇق بهزەن ئىنگىلىز 

پۇقرالىرىنىڭ قوزغىلاڭچىلارغا قوشۇلۇشى، بهزىلهرنىڭ خېلى مۇھىم رول ئوينىشى ئۇلارنىڭ مۇسۇلمان 

رلىك خهلققه ئاساسهن ۋە يه) چۈنكى مۇسۇلمان بولغان كىشىنىڭ جىهاتقا قاتنىشىشى پهرز(بولغانلىقى 

سىڭىپ كهتكهن تهقدىرداشلىقتىن ئىبارەت بۇلۇپ، ئۇلار ھهرقانداق دۆلهت ۋە تهشكىلاتقا ۋەكىللىك 

  . قىلالمايدۇ

ئافغانىستان گهرچه خوتهن قوزغىلاڭچىلىرىغا كۈتكهن ياردەمنى قىلالمىسىمۇ، دىنداشلىق ۋە 

قى جهھهتته بولسىمۇ بىر يېقىنلىق بار  كېلىشلىرى جهھهتتىن ئهخلا-سودىگهرلهرنىڭ قۇيۇق بېرىپ

قۇربان ئابدۇللا ۋە مىيان )  ئاي- 11 يىلى -1933(بۇغرا پوسكامدا تۇرغان كۈنلىرىدە . ئى. م. ئىدى

ھهسهنخان ئىسىملىك ئىككى كىشىنى بىر ھهيئهت سۈپىتى بىلهن ياردەم سوراپ ئافغانىستانغا 

 يهكهندە يهرلىشىپ قالغان، ئافغانىستاندىمۇ بۇلار ئهسلىدە ئاۋغات مىللىتىدىن بۇلۇپ. يوللىغان

كېيىنكى مهلۇماتلارغا قارىغاندا ئافغانىستان ھۆكۈمىتى بۇلارنى .  تۇغقانلىرى بار كىشىلهر ئىدى- ئۇرۇق

قىزغىن قۇبۇل قىلىپ ھېسداشلىق قىلغان بولسىمۇ لېكىن ئهمهلىي بىر نهتىجىگه ئېرىشكۈچه خوتهن 

  . ھۆكۈمىتى يېقىلغان

هن خوتهن ھۆكۈمىتىنىڭ قوزغىلاڭ ئالدى ۋە كهينىدە ئالاقه باغلىغانلىق ھهققىدە مهيلى تۈركىيه بىل

شۇ زامانلاردا خوتهن ۋە . يۇرت ئىچى ۋە ياكى چهتئهلدىكى ماتېرىياللاردا ئاساسلىق بىر پاكىت يوق

ىكى ۋە باشقا يهرلهردە ئوتتۇرىغا چىققان تۈرك كىشىلىرى بىر شهخسى ماھىيهتكه ئىگه كىشىلهر ئىكهنل

بۇغرا تۈركىيىگه كهلگهندىن كېيىن تېخىمۇ . ئى. تۈركىيه ھۆكۈمىتىگه مهنسۇپ كىشىلهر ئهمهسلىكى، م

  . ئاشكارە بولغان

 ئاخىرقى سۆز
مهن ئۈزۈمنىڭ يۇقۇرىدىكى . ۋەقهلىكنىڭ ئهڭ توغرا خۇلاسىسىنى دائىم تارىخلا چىقىرالايدۇ

 - از بولسىمۇ ئېلىپ بارغان تهكشۈرۈش يهنى كۆرگهن، ئاڭلىغان ۋە بىر ئ- ئهسلىمىلىرىمگه

  :  قارىشىمنى ئوتتۇرىغا قويىمهن-تهتقىقاتلىرىمغا ئاساسهن شهخسى كۆز

 بىرىدىن ئايرىم خاراكتېردە -قۇمۇل ۋە خوتهن قوزغىلىڭىنىڭ ئهسلىي يۆنىلىشى ۋە ماھىيىتىنى بىر

 بىرلىكىنى قوغداشنى يهنى بىرىنى خهلق قوزغىلىڭى ۋەتهن. تهسۋىرلهش ئهمهلىيهتكه ئۇيغۇن ئهمهس

مهقسهت قىلغان، بىرىنى بولسا جاھانگىرلارنىڭ قۇترىتىشى بىلهن ۋەتهن بىرلىكىنى پارچىلاش دەپ 

قوزغىلاڭ رەھبهرلىرىنىڭ ئۇنداق ياكى مۇنداق يۆنىلىش خاتالىقىغا قاراپ . تهبىر بېرىش تېخىمۇ خاتا

ر ئىسيان ئىكهنلىكىدىن ئىبارەت بۇ قوزغىلاڭنىڭ مىللى زۇلۇم ۋە تهڭسىزلىككه قارشى ھهققانىي بى

بۇغرانىڭ سىياسى ۋە شهخسى ھاياتىدا چهتئهلگه باغلانغان . ئى. م. نۇقتىنى يوققا چىقىرىشقا بولمايدۇ

مهيلى ئۇنىڭ خوتهن . ياكى شهخسى مهنپهئهت ۋە ئابرويىنى بىرىنچى ئورۇنغا قويغان يېرى يوق

ۋە ياكى چهتئهلدىكى ھاياتى ھهم يۇرتىغا قايتىپ قوزغىلىڭىغا رەھبهرلىك قىلىش جهريانىدا بولسۇن 

شۇنىڭ . كهلگهندىن كېيىنكى سىياسى پائالىيهتلىرىدە بولسۇن بۇنى ئوچۇق كۆرىۋالغىلى بولىدۇ

» چىن تۈركىستان«، »شهرقىي تۈركىستان«بۇغرانىڭ . ئى. ئۈچۈن خوتهن قوزغىلىڭى ۋە ياكى م

 قاراشتىن - دەپ باھا بېرىش بىر تهرەپلىمىلىك كۆزدەۋالىرىنى جاھانگىرلارنىڭ قولى ۋە قۇترىتىشى 

  . باشقا نهرسه ئهمهس

   سانىدىن ئېلىندى- 17نىڭ " شىنجاڭ تارىخ ماتېرىياللىرى " 

